
   Ухсай пичче, сана калам-и

Пĕр пытармасăр тĕрĕсне?

Ача-пăча-и вăл, ват çын-и —

Вулаççĕ сан сăввусене.



«Юратрăм эп, хирсем, сире»

Сăвва пăхмасăр вĕренеççĕ.

Тавралăх илемне пире 

Хайлавусем курма хистеççĕ.



«Тутимĕр» е «Ту урлă çул»

Алран- алла куллен куçаççĕ.

Нихçан асран тухмаççĕ пуль,

Тусан айне пулса выртмаççĕ.



Сан «Атă кунчинчи тетрадь» те

Ним шухăшсăр ачасене

Вăрçă хирне илсе каять те

Тутантарать ун çимĕçне.



Эс итлесем, «Кĕлпук мучи» те

Епле пĕр тикĕс вуланать.

«Шуйттан чури», «Хура элчел» те

Пит тарăн шухăша ярать.



Ухсай пичче, паян эп хам та

Кăшт шăрçалатăп сăвăсем.

Сан пек чаплах çыраймасан та,

Савсах вулаççĕ тантăшсем.



Тен, пит сана юратнăран,

Сăввусенче хăват тупатăп.

Эп сан сĕткенӳпе ялан

Шăварăнса мала утатăп.

  